
Presoa gizarte ereduaren ondorioa da 

EUSKAL HERRIKO KRISTAU ELKARTEHERRITARRAK ELKARTEKO KIDEAK 

Bizi garen gizartearen balio nagusiak ziurtasuna eta jabego pribatua dira, edo hobeto esateko, biak bat datoz: norberaren ondasun eta bizitzaren ziurtasuna. Honela esanda, erraz uler dezakegu nortzuena den ziurtasun hori: aberatsena bakar-bakarrik eta berauen ondasunen balioaren proportzioan hain zuzen. 

Erakunde handiek, enpresak zein instituzioak direlarik, ziurtasun eta zaintze sistema ugari dute, kameraz, izpi infragorriez eta pertsonal bereziez horniturik, polizia desberdinei laguntzeko, nahiz eta gaur egun eta pribatizatze joeran murgilduta, funtzioa aldrebestuta izan: ziurtasun pribatuak nagusi bihurtu dira eta ofizialak beraien zerbitzura jarri.Ziurtasuna botere ekonomiko eta politikoaren eskutik doa. Ondorioz, enpresaburu nagusiak eta politikari erasokorrak «gorilaz» babestuta ikusten ditugu, ziurtasuna selektiboa baita; begiratzea baino ez dugu, genero-bortizkeriaz hildako andreek eta lan-istripuz areagotzen ari den biktimen kopuruak duten ziurtasuna. Txiroek ziur-ziurra dutena zera da: miseria, bazterketa eta hurrupaketa. Hau dela eta, negargarritzat dugu, inola ere ez barregarria, botereak erabiltzen duen «ziurtasun goreneko kartzelak» esamoldea, berehalako galdera sortzen baitigu: «ziurtasun gorena» norentzat? Izatekotan... kartzelarientzat izango da, kartzelatuentzat «ziurtasun-eza goreneko kartzelak» dira eta. Bertan inpunitate osoz urratzen dira presoen eskubideak; zigor basatien eta animalientzat ere iraingarriak liratekeen jokaeren menpe dira; isolatzen dituzte leku pribilegiatu horietan, herri, inguru, lagun eta familiengandik ehunka eta milaka kilometrora urrunduta. «Pribilegiozko kartzela» horietan, presoen senideak eta lagunak ere iraindu eta arbuiatuko dituzte.Gizarte desberdin honen ondorioa preso kopuru izugarria da. Politikariek goraki aldarrikatzen duten demokrazia horren sendotzea eta areagotzea ez datoz bat, zeharo kontra baizik, kartzela berrien eraikitze eta presoen pilatzearekin. Horrenbeste preso sortzen duen gizartea... gaixo dago, zalantzarik gabe; areago larri dagoela esan behar dugu, preso politikoen kopurua eta proportzioa ikusita.Presoa, edozein motatakoa delarik, egungo gizartearen ondorioa da. Gaur dugun gizartea solidaritate-eza eta norberekoitasunean oinarritzen da; dirua eta aberastasuna balio nagusitzat gurtzen ditu; neurri gabeko kontsumoa bultzatzen du; erostea eta zarrastelkeria eroslearen itxura eta liluraren funtzioan jartzen du, ingurukoen inbidia eta miresmena eragiteko; beharrezkoa eta alferrikakoa nahasten ditu. Desoreka eta desberdintasuna handitzen duen gizarteak gatazka pizten du, konformagaitzak eta disidenteak sortzen ditu. Gizaki gutxi batzuek eskuratu eta botatzen dute alferrik askok, gehiengoak, bizitzeko ezinbesteko duena miserian eta etsipenean utzita; zentzuz gozatu eta kudeatzeko jaso dugun mundua, bizitza, espazioak, denborak, baliabide eta gaitasun guztiak, zakarki erabili eta xahutzen du gizarte honek. Ondorioz zenbait izaki desorekatu eta larritu egiten da, marjinazioan eta hilzorian kokatuz, egoerari zein sistemari bortizki erantzutera behartu arte zenbaitetan. Gizarte honek, autokritika egiteko ezgaitasunean, kritikoak eta kontrakoak kondenatu eta kartzelatu egiten ditu. Nori erantsiko diogu egoera honen erantzukizun nagusia? Gizarte honen balore eta arauak gainditu edo eta bortxatu behar duenari, beraren biziraupena eta duintasuna izateko?Gizarte hau da ekonomia neoliberal, lan-baldintza eta lehiakortasun sistemaz pobre eta preso sozialen errealitatea eraikitzen duena; gizarte bera da, baliabideetan aberats eta garapenean txiro diren herrien hurrupaketaz, emigrazio suizida eta legez kanpokoen kopurua ugaltzen duena; gizarte berbera da, pentsamendu, iritzi eta pertsona zein herrien nortasuna eta borondatea kontrolatu nahirik, preso politikoen errealitate esanezina handitzen duena, demokrazia eta askatasun kontzeptuak zapuztuz. 

Gero eta kartzela basati gehiago eraikitzea, miseriara eta marjinaziora etsitzen ez direnentzat, al da konponbidea? Ez, hori ez da bidea!Disidente horiengandik babesteko, boteretsuen «ziurtasuna» bermatzeko, gero eta bidegabeko lege eta bizkartzain gehiago baliatzea ote da irtenbidea? Ez, gero!Benetako irteera, justu eta iraunkorra, gizarte honen oinarri-oinarrizko aldaketa dugu. Gizarte eredu eta sistema berri bat bermatu behar da: bertan «askoren behar gorria/batzuen aberastasuna» errealitatea ezina izango da; bizi kalitatea gaurko eta biharko belaunaldi, herri eta pertsonen solidaritatean oinarrituko da; justizia, askatasuna eta bakea, denon eskubideak izango dira.Gizarte modernoak baztertu nahi izan ditu kristau-balioak, zaharkituak eta alienatzaileak zirelakoan. Benetan uste dugu hobetu egin dela «maitatu lagun hurkoa zeure burua bezala»? edo eta «besteek zuei egitea nahi zenuketen guztia, egin zuek ere besteei»?Militante politikoak dira batez ere, ez politikariak, kontzientzia hau jaso eta gizarte berri horren eraikitzean ahalegintzen direnak; beraiek dira beste mundu posible baten abangoardia, mundu aske eta bidezkoago baten eragileak. Aberatsek eta boteretsuek, berriz, arau-urratzaile apalenak giltzapean jartzen dituztenak, zer nolako amorru eta basakeriaz ez ote duten erasoko, giltzapetuko eta desagerraraziko, gizarte eta beraien estatusaren oinarria eta ziurtasuna kolokan jarri eta irauli nahi dutenen aurka? 

Preso politikoez ari gara, Estatuaren erantzun bortitzena jasaten dutenaz; Estatu honek bere esku dituen tresna eta bide guztiak, legalak zein estoldakoak, jarriko ditu pertsona, ideia zein mezu «errebelde» eta «terrorista» horien aurka. Bidean, beraz, heriotza, bahiketa, tortura eta kartzela dute zain; aldaketa eta justiziarako mezuak eta aldarrikapenak estali egingo dituzte toxikazio, gezurra eta manipulazioaz, ondo ordaindutako bozgorailuetatik; azkenean, «biktimak» hurrupatzaileak eta errepresiogileak direla sinestarazi nahi izango digute. 

Aipamen berezia etorkin presoentzat, Estatu, kontinente eta arrazen arteko desberdintasun lotsagarrien ekarpena direnak. Paterak, polizoiak, mafiak, hildakoen zerrenda luzeak adierazten du garbi bizirauteko beharrizana, etsipena, erronkan onartzen duten arriskuaren neurria. Helburua... herri aberatsetan marjinatuen eta esplotatuenen taldean zulotxo bat izatea ala ahaleginean hiltzea. 

Aukera posible bat bultzatzen ari da zenbait mediotan: Kartzelarik gabeko gizartea. Gure ustez benetako aukera, bestelako gizartea da, gorago aipatu duguna. Desberdintasuna, miseria, handikeri iraintzailea, larrugorritasuna, tratu txarrak, tortura eta heriotza lanean, bikotekidetan, biziraupenerako bidean eta ideia zein eskubideen defentsan eragiten duen gizarteak, ezinbestean jarraitu egingo du disidenteak eta «errebeldeak» sortzen, presogaiak; eta ongi frogatuta dagoen bezala, bide errazena zera du, «ziurtasun goreneko kartzeletan» ezabatu arazoa. 

Bestetik, eta ondorio erantsita dugu berau, marjinazioa eta delinkuentzia sendotu egiten dira kartzeletan, eskola eraginkorra baita zeregin horietan. Kartzelak pertsonak gizabidetzeko baino, deuseztatzeko diseinatu dira.Hausnarketa hutsean geratu beharrean, Nazareteko Jesusen jarraitzaile moduan, bere garaiko gizarteak gurutzean erail zuena, oinarri sakonenak erasotzen zituelako, Arantzazun elkartuko gara igande goizean, martxoak 13, otoitza eta eztabaidan presoekiko dugun konpromiso, lankidetza eta erantzukizuna indartzeko.Presoen askatasuna Jesusen mezuan jasota dago nabarmenki (Lk. 4, 18), gizakien askatasuna eta mundu berriaren zeinutzat emana, hau da, justizia, askatasuna eta bakean oinarritutako gizartearen adierazlea. Preso eta zapalduen askatasunerako konpromisoa kristau-itxaropenaren jakia dugu; hau dela eta, gonbidapen berezia egiten diegu presoen senide eta lagunei Arantzazurako, denon artean gure gogoa, itxaropena eta konpromisoa sendo dezagun. 

